
Тэма. Падрыхтоўка да сачынення- апісання родных мясцін “Тут я жыву”(“Мая вёска”, “Мой аграгарадок”).

Мэта: фарміраваць уменне будаваць свае выказванні па тэме                   самастойна і ў сумесным пошуку;  

развіваць творчы патэнцыял, выхоўваць веру ў наяўнасць здольнасцей у кожнага чалавека;

выхоўваць любоў да свайго роднага кута.

Эпіграф урока: О, край родны , край прыгожы!

                           Мілы кут маіх дзядоў!

                                                        Якуб Колас

                          Ход урока

І Індукцыя.

1. Добры дзень, сябры! А цяпер паглядзім адзін на аднаго добрымі вачыма, усміхнёмся адзін аднаму, пажадаем поспехаў у працы.

2.  Гучыць мелодыя песні “Мой родны кут” (сл. Я.Коласа, муз.    І. Лучанка).

3. Настаўніца звяртаецца да вучняў. Ці знаёма вам гэта мелодыя?

4. Слова настаўніцы. У кожнага чалавека ёсць свой куточак запаветны, самы дарагі і любы сэрцу . З дзяцінства чалавек, сам таго не ўсведамляючы, чэрпае адсюль сілы і ўсё тое, што пасля пераплавіцца ў дыяменты і вызначыць яго сутнасць, яго светаўспрыманне. Сюды заўсёды хочацца вярнуцца, каб адпачыць душой. А ці ёсць такая мясціна ў вас? Як яна называецца? Сапраўды, гэты куточак называецца малая радзіма.

5. Аб’яўляецца тэма ўрока.Падрыхтоўка да сачынення-апісання “Тут я жыву”. Тэма сённяшняга  ўрока прымусіць вас яшчэ пільней прыгледзіцца да мясцін, дзе вы нарадзіліся і зараз жывяце, да вашай вёскі, пасёлка, да ўсяго таго, што акружае вас і вас родны куточак.

ІІ Праца над новым матэрыялам.

1. Самаканструкцыя. Запішыце ў сшытак словазлучэнне малая радзіма, а побач - асацыятыўны рад слоў, якія ўзнікаюць у вашай свядомасці, калі вы вымаўляеце “Тут я жыву”.

2. Сацыяканструкцыя. Абмяркуйце свае словы ў пары, выберыце найбольш “гаваркія”, “яркія”, дапішыце іх.

3. Сацыялізацыя. Вучні зачытваюць свае асацыятыўныя рады.

4. Настаўніца аб’яўляе мэту ўрока. Чытаецца эпіграф да ўрока. Што перадаюць гэтыя коласаўскія радочкі? (вучні даюць адказ).

5. Праца ў парах. Абмяркуйце  прыказкі, якія вы падбіралі дома на тэму “Радзіма”. Якую з іх, на вашу думку, можна скарыстаць ў якасці эпіграфа да нашага сачынення.

6. Афішаванне. Агучванне прыказак, выбраных вучнямі. Запісаць некалькі на дошцы.

ІІІ Праца ў групах.

1. Заданне для першай групы.Прачытаць тэкст, вызначыць асноўную думку, якую сцвярджае аўтар. Пацвердзіць адпаведнымі словамі з тэксту.

                                      Вёска

                                    Дарагая тая хатка, дзе радзіла мяне матка.

Кажуць,  кожны кулік  сваё балота хваліць. Хвалю, слаўлю, у меру сіл і здольнасцей, і я тыя мясціны, дзе нарадзіўся і рос, бо ведаю, добра ведаю – няма лепшага раю ад роднага краю. “Калыска мар і сноў маіх дзяціных”, вёска, дзе нараджаліся, жылі і паміралі ўсе мае продкі – дзяды, прадзеды, прашчуры. Называецца яна  Вялікі Бор. Ці не праўда – прыгожая назва! І сама вёска таксама прыгожая, асабліва цяпер, калі стала цэнтрам саўгаса, калі побач з драўлянымі пабудовамі забялелі камяніцы, калі навокал на многія гоні асушаны балоты і пралеглі роўныя, як струна, пакрытыя асфальтам дарогі, па якіх можна ехаць, куды каму хочацца, куды заманецца. (Б.Сачанка)

2. Заданне для другой групы.Прачытаць тэкст, адказаць на пытанні.

*Пра вёску якога часу напісаў Ул.Сыракомля?

*Ці падобны сучасныя вёскі на тыя, пра якія расказваецца ў тэксце?

    Вёскі самой толькі мясцовасцю розняцца адна ад другой, а так усе яны падобныя паміж сабой як сёстры – паходжаннем , патрэбамі, звычаямі, доляй сваіх жыхароў.

Месцяцца яны звычайна недалёка ад рэчкі, каля лугу, па адзін бок і каля поля – па другі. Перасякае яе вуліца – з хатамі на адным баку і з хлявамі на другім. Часам касцёл, царква і заўсёды карчма ўзвышаюцца пасярэдзіне ці ў канцы сяла.  Па абодвух яго канцах стаяць вароты, якія большую яго палавіну года не замыкаюцца. Пры варотах часам стаіць крыж, часам бяроза або груша, або пафарбаваны ў белыя і чорныя палосы слуп з надпісам назвы вёскі і колькасці хат, воддаль – мясцовыя могілкі з простымі заімшэлымі крыжамі.

Гэта – агульны выгляд літоўскай(беларускай ) вёскі, характэрны для многіх былых ваколіц, так і іншых ваколіц краю.(Ул.Сыракомля)

3. Заданне для трэцяй групы.Прачытаць, вызначыць стыль і тып тэксту. Як адносіцца аўтар да сваіх родных мясцін? Як пра гэта сказана ў тэксце?

    Ёсць на рацэ Бярозе маленькая вёсачка з паэтычнай назвай Ніўкі. Як помню сябе, так помню прасторную зялёную вуліцу, густыя прысады і пошум спрадвечнага бору, у які проста ўпіраецца адным сваім канцом вёска. А даражэй за ўсё , мілей за ўсё – гэта, вядома, рака. Плыве яна, празрыстая, задуменная, вабіць да сябе і раніцаю, і ўдзень, і ўвечары.

    Па-свойму прыгожа ў нас зімою, па-свойму хораша. І ніякія маразы, ніякія завеі не закуюць, не засыплюць крыніц ля ракі.

     Б’юць яны з-пад зямлі маленькімі віркамі, і такое ўражанне, быццам кіпіць вада. Нават пара струменіцца над крыніцамі. І чым большы мароз, тым яна гусцейшая. Галінкі кустоў над ёй пакрываюцца сіняватай шэранню. Выгляне сонца – і яны заззяюць, загарацца тысячамі разнаколерных зорачак; падзьме вятрыска – і яны ціхенька зазвіняць, быццам зробленыя з тонкага крышталю.

   Багаты тут куток, прыгожы. Яго нельга не любіць, нельга не ганарыцца ім. (М.Ваданосаў) 

4. Афішаванне. Агучванне тэкстаў, выкананых заданняў.

IV. Разрыў

1.Якія цікавыя пабудовы і ўстановы, патрэбныя людзям, ёсць там, дзе вы жывяце? Напісаць пра іх міні-сачыненне.

Y.Пісьмо.

YI.Сацыялізацыя. Некалькі вучняў зачытваюць свае запісы.  

YII. Рэфлексія. Сёння на ўроку ўсім вам свяціла зорка вашай малой  Радзімы, свяціла кожнаму па-свойму. Камусьці гэта была зорка Радасці і Натхнення, зорка Творчасці  і Адкрыцця, зорка Суму і Тугі. Якая зорка адпавядала сёння вашаму настрою на ўроку, выберыце адну з іх і прымацуйце да паперы.

Дамашняе заданне: Напісаць на чарнавік сачыненне-апісанне “Тут я жыву”.                                                                                           

